
Kalaallit Nunaanni najugallit ullumikkut aammalu siunissami aatsitassarsiorfinni sulilernissaat 

anguniarlugu piginnaanngorsaanissamut tigussaasumik pilersaarusiortoqarnissaanik 

suliaqartoqarnissaanut Naalakkersuisut peqquneqarnissaannik Inatsisartut aalajangiiffigisassaattut 

siunnersuut. Pilersaarusiaq tigussaasumik ilinniarnerup ingerlarnganik, allagartanik pissarsiffiusunik 

pikkorissarnernik, ilinniaqqinnissamut neqeroorutinik aammalu Naalakkersuisut, kommunit, Majoriaq, 

inuussutissarsiornermik ilinniarfiit attumaasutillit kiisalu aatsitassarsiortut akornanni suleqatigiinermut 

ilusissamik ilaatigut tikkuussissaaq. Pilersaarusiaq Inatsisartunut UPA 2027 nallertinnagu 

agguaanneqassaaq. 

Inatsiartunut Ilaasortaq Hans-Erik Enoksen, Demokraatit 

Oqaaseqaat: 

Kalaallit Nunaat ukiuni tulliuttuni ilinniartitaanerup iluani pingaarutilerujussuarnik suliassaqarpoq. Nunatut 

ilisimasariaqarparput siunissami ilinniarfiit, pikkorissarfissat suut nunatta ineriartorteqqinnerani 

pisariaqartissanerlutigit. Maassakkut ingerlariaqqiffiusumik ilinniarfiit pigeriikkatta atorluarnerisigut 

ineriatortitsinissarput pisariaqarpoq, aammalu najugaq qimannagu alimasissumik ilinniarsinnaanerit 

inerisagassatta ilagilluinnarpaat.  

Inuit Ataqatigiinniit pingaartittorujussuuarput ilinniartitaanitta inissisimarnga misissuiffigissallugu, 

massakkummi ima inissisimavugut takussutissaqarata siunissami ilinniarfiit pikkorissarfissallu sorliit 

ineriartornitsinninnut pisariaqartissallugit. Misissueqqissaarneq taama ittoq pingaaruteqarpoq.   

Nunaqavissut sutigut tamatigut sumiluunniit sulisorineqarnissaat pisariaqarpoq. Sineriassuarpullu isorartooq 

tamaat atorlugu ilinniartitaanikkut ineriartortitsinissaq pisariaqarluinnartutut isigaarput.  

Ullumikkut Aatsitassalerinermik Ilinniarfik piuvoq. Tassanilu inuussutissarsiutigalugu ilinniarfissat 

assigiinngitsut ingerlanneqarsinnaapput, taamatuttaaq aatsitassalerinermut tunngasunik pikkorissarfissanik 

ingerlatsisarlutik. Pikkorissarfissat ilinniarsimasunut ilinniarsimanngitsunullu periarfissiipput, 



 

isumaqarpugullu taakku periarfissat atorluarnerisugut nunatsinni suminngaanneerfik apeqqutaatinnagu 

ingerlatsiffiusartut.  

Taamaattumik Inuit Ataqatigiinniit isumaqarpugut siullertut paasiniarneqartariaqartoq suliffeqarfiit 

sulisartunik qanoq pisariaqartitsinersut aammalu piginnaasat suut maanna amigaatigineqarnersut. 

Paasissutissat piviusut tunngavigalugit aatsaat ilinniartitaanikkut piginnaanngorsaanikkullu suliniutit 

eqqornerpaamik pilersaarusiorneqarsinnaapput. 

Tamanna ilaatigut immikkoortumi UKA 2026/297-mi Inuit Ataqatigiinnit siunnersuutigineqartumut 

naapertuuppoq, tassanimi nunarput tamakkerlugu suliffeqarfinni pisortanilu namminersortunilu 

piginnaasatigut pisariaqartitat pillugit misissueqqissaarneq ingerlanneqarnissaa siunnersuutigineqarmat. 

Misissueqqissaarneq tamanna naammassineqaruni atorluarneqarsinnaasumik tunngavissiissaaq, 

taamaalillunilu pisariaqartitsiffiusuni piginnaanngorsaanermik suliniutinik aallartisaanissaq pitsaanerusumik 

periarfississallugu. 

Taamaattumik Inuit Ataqatigiit Naalakkersuisut allannguutissatut siunnersuutaat taperserpaat. 

Isumaqarpugummi suliniutit sunniuteqarluartut pilersinneqassappata piginnaasatigut pisariaqartitat pillugit 

uppernarsaatitalimmik ilisimasaqarneq aallaavigineqartariaqartoq. Taamaaliornikkut aningaasat sulisussallu 

pitsaanerpaamik atorneqarnissaat qulakkeerneqarsinnaavoq, kiisalu innuttaasut inuussutissarsiutini 

pisariaqartitsiffiusuni suliffissaqarnissamut pitsaanerpaamik periarfissinneqarlutik. 

Taamatut oqaaseqarluta Naalakkersuisut allannguutissatut siunnersuutaat Inuit Ataqatigiinnit 

taperserparput. 

Qujanaq. 

 


